
Chymunedau 
Lleoliad: 

Ystafell Bwyllgora 2 - y Senedd 

Dyddiad: Dydd Mercher, 14 Chwefror 

2018 

Amser: 08.55

I gael rhagor o wybodaeth cysylltwch a: 

Naomi Stocks 

Clerc y Pwyllgor 

0300 200 6565  

SeneddCymunedau@cynulliad.cymru
------ 

Yn ei gyfarfod ar 8 Chwefror, cytunodd y Pwyllgor ar gynnig o dan Reol 

Sefydlog 17.42 (vi) i benderfynu gwahardd y cyhoedd o eitemau 1, 2, 3 a 4 

o'r cyfarfod heddiw. 

Rhag-gyfarfod 8.55 – 9.05 

1 Bil Ombwdsmon Gwasanaethau Cyhoeddus (Cymru): Trafod yr 

adroddiad drafft 

(09.05 - 10.05) (Tudalennau 1 - 109)  

2 Ymchwiliad i dlodi yng Nghymru: gwneud i'r economi weithio i'r 

rheini sydd ag incwm isel – trafod y materion allweddol 

(10.05 - 10.40) (Tudalennau 110 - 124)  

3 Ymchwiliad i hawliau dynol yng Nghymru - y wybodaeth 

ddiweddaraf 

(10.40 - 10.45) (Tudalennau 125 - 129)  

4 Ymchwiliad i feichiogrwydd, mamolaeth a gwaith yng Nghymru - 

trafod yr opsiynau o ran ymgysylltu 

(10.45 - 10.55) (Tudalennau 130 - 133)  

Egwyl (10.55 – 11.00) 

5 Cyflwyniad, ymddiheuriadau, dirprwyon a datgan buddiannau 

   

------------------------Pecyn dogfennau cyhoeddus ------------------------



6 Ymchwiliad i gysgu ar y stryd yng Nghymru - sesiwn dystiolaeth 6 

(11.00 - 12.30) (Tudalennau 134 - 151)  

Rebecca Evans AC, y Gweinidog Tai ac Adfywio 

Emma Williams, Dirprwy Gyfarwyddwr Polisi Tai, Llywodraeth Cymru 

Rob Owen, Rheolwr Polisi Atal Digartrefedd, Llywodraeth Cymru 

7 Papurau i’w nodi 

   

7.1 Llythyr oddi wrth Arweinydd y Tŷ a'r Prif Chwip at y Llywydd ynghylch craffu 

ar baratoadau ar gyfer Cyfrifiad Poblogaeth 2021. 

 (Tudalennau 152 - 153)  

7.2 Llythyr oddi wrth Gadeirydd y Pwyllgor Materion Allanol a Deddfwriaeth 

Ychwanegol ynghylch hawliau dynol yng Nghymru. 

 (Tudalen 154)  

7.3 Llythyr oddi wrth Gadeirydd y Pwyllgor Cyllid at Gadeirydd y Pwyllgor 

Materion Cyfansoddiadol a Deddfwriaethol ynghylch y Bil Ombwdsmon 

Gwasanaethau Cyhoeddus (Cymru). 

 (Tudalennau 155 - 160)  

7.4 Llythyr oddi wrth Heddlu De Cymru at Mick Antoniw AC mewn cysylltiaad â 

chysgu ar y stryd yng Nghymru 

 (Tudalennau 161 - 162)  

8 Cynnig o dan Reol Sefydlog 17.42 (vi) i wahardd y cyhoedd o 

weddill y cyfarfod. 

   



Mae cyfyngiadau ar y ddogfen hon

Tudalen y pecyn 1

Eitem 1Yn rhinwedd paragraff(au) vi o Reol Sefydlog 17.42



John Griffiths AC 

Cadeirydd y Pwyllgor Cydraddoldeb, Llywodraeth Leol 

a Chymunedau 

8 Chwefror 2018 

Annwyl John, 

BIL OMBWDSMON GWASANAETHAU CYHOEDDUS (CYMRU) 

Yn dilyn gohebiaeth gan y Clerc ar 26 Ionawr 2018, atodaf fy ymateb i adroddiad 

ymgynghorydd arbenigol y Pwyllgor Cydraddoldeb, Llywodraeth Leol a 

Chymunedau. 

Fel y nodwyd yn fy nhystiolaeth ar 25 Ionawr 2018, croesawaf benderfyniad y 

Pwyllgor i gomisiynu cynghorydd arbenigol i adrodd ar oblygiadau ariannol y Bil, 

gan fod hyn yn arfer gorau. 

Rwy'n falch o nodi bod ymgynghorydd arbenigol y Pwyllgor yn gefnogol iawn o 

ymestyn pwerau Ombwdsmon Gwasanaethau Cyhoeddus Cymru (yr Ombwdsmon) 

yn y pedair prif faes a nodir yn y Bil a'r Memorandwm Esboniadol. Croesawaf y 

sylw fod y pŵer i gynnal ymchwiliadau ar ei liwt ei hun yn bwysig, a bod ganddo'r

potensial i arwain at fuddion sylweddol.  Hefyd, croesawaf y sylw y byddai gwella'r 

drefn ar gyfer ymdrin â chwynion yn arwain at well gwasanaeth i unigolion, a bod 

ganddo'r potensial i arwain at wella gwasanaethau o ganlyniad i'r gwersi a ddysgir 

o'r cwynion a geir, ac yn y pen draw, at leihau costau yn sgil gostyngiad yn nifer y 

cwynion y mae'r Ombwdsmon yn eu derbyn.  

Yn ogystal ag ymateb i adroddiad ymgynghorydd arbenigol y Pwyllgor, hoffwn roi 

rhywfaint o wybodaeth ac eglurder ynghylch rhai o'r materion a godwyd gyda'r 

Pwyllgor, a chan y Pwyllgor. Mae'r wybodaeth hon wedi'i hatodi i'r llythyr hwn. 

Yn gywir 

ELG5)-06-18  
Papur 1 Paper 1

Y Pwyllgor Cydraddoldeb, Llywodraeth Leol a Chymunedau 
Equality, Local Government and Communities Committee  
ELGC(5)-06-18 Papur 1 / Paper 1 

Simon Thomas AC 

Cadeirydd 

Croesewir gohebiaeth yn Gymraeg neu Saesneg. 

We welcome correspondence in Welsh or English. 

Ymatebion i adroddiad yr ymgynghorydd arbenigol 

Ystyried y rhagdybiaethau a ddefnyddir yn yr asesiad effaith 

rheoleiddiol 

1. A yw'r cynnydd yn y llwyth achosion yn gynnydd strwythurol neu a 

yw'n gynnydd sydd y tu hwnt i dueddiadau arferol?  

Os nad yw'n gynnydd strwythurol, byddai angen ystyried y mater yn 

ofalus cyn defnyddio'r rhagdybiaeth y bydd cynnydd o 12 y cant yn 

y llwyth achosion bob blwyddyn dros y pum mlynedd nesaf 

(paragraff 2.1). 

Fel y nodir ym mharagraff 11.29 o'r Memorandwm Esboniadol, mae'r 

Pwyllgor Cyllid wedi cyfrifo'r amcangyfrifon cost gan ddefnyddio 

rhagamcanion yr Ombwdsmon ar gyfer ei lwyth achosion.  Mae hyn yn 

adlewyrchu gwybodaeth a phrofiad yr Ombwdsmon a'i staff.  Roedd y 

Pwyllgor Cyllid o'r farn mai hwn oedd yr amcangyfrif gorau at ddibenion 

yr asesiad effaith rheoleiddiol (“yr asesiad”).  Fodd bynnag, o ran 

dadansoddiad sensitifrwydd, mae'r asesiad hefyd yn nodi 

amcanestyniadau ar gyfer y llwyth achosion a'r gost a fyddai'n 

gysylltiedig â chynnydd o 5 y cant.  Ceir rhagor o wybodaeth yng 

nghwestiwn 3 isod. 

2. Os bydd gwaith pellach i'w wneud ar yr asesiad, mae'n bosibl y 

byddai'n werth ystyried defnyddio'r costau sydd ynghlwm wrth y 

tair elfen o lwyth achosion yr Ombwdsmon, a hynny'n rhan o waith 

dadansoddi mwy manwl (paragraff 2.4) 

Mae ymgynghorydd arbenigol y Pwyllgor yn nodi bod amrywiaeth 

sylweddol yn y costau sydd ynghlwm wrth y gwaith o reoli ymholiadau, 

asesu cwynion a chynnal ymchwiliadau.  Mae'n nodi: “If further work is 

undertaken on the Regulatory Impact Assessment, it may be worth 

considering using the costs of all three in a more nuanced analysis”. 

Yn yr un modd, nododd y Pwyllgor Cyllid y mater hwn wrth ystyried y 

costau a'r rhagdybiaethau cychwynnol a ddarparwyd gan yr Ombwdsmon. 

Dywedodd yr Ombwdsmon nad oedd ei swyddfa'n gallu darparu costau 

uned ar gyfer elfennau gwahanol o'i lwyth achosion. Daeth yr Aelodau i'r 

casgliad y byddai defnyddio'r gwariant a dynnwyd gan yr Ombwdsmon 

mewn perthynas â'i wasanaeth trin cwynion, fel y nodir yn ei adroddiad a 

chyfrifon archwiliedig blynyddol, er mwyn cyfrifo costau uned fesul achos 

yn darparu'r amcangyfrif gorau ar gyfer yr asesiad. 

Trafododd y Pwyllgor Cyllid y mater o gostau gwahaniaethol eto wrth 

graffu ar amcangyfrif yr Ombwdsmon ar gyfer 2018-19. Dywedodd 

swyddfa'r Ombwdsmon wrth y Pwyllgor Cyllid nad yw'n dadansoddi 

costau mewn ffordd a fyddai'n hwyluso'r broses o adrodd am gostau 

gwahaniaethol mewn perthynas â llwyth gwaith yr Ombwdsmon. Byddai 

angen llenwi taflenni amser manwl at y diben hwnnw, ac nid oedd y 

staff yn sicr am y costau a'r manteision o wneud hynny. 

 

Cred y Pwyllgor Cyllid fod y mater o gostau gwahaniaethol yn un pwysig 

yng nghyd-destun yr adnoddau sydd ar gael i swyddfa'r Ombwdsmon.  

Yn ei adroddiad, Amcangyfrif Ombwdsmon Gwasanaethau 

Cyhoeddus Cymru ar gyfer 2018-19, gwnaeth y Pwyllgor Cyllid 

argymhelliad fod yr Ombwdsmon, o ystyried y pwysau ariannol ar 

wasanaethau cyhoeddus, yn dangos yn glir y rhesymau dros gael 

adnoddau ychwanegol i reoli llwyth achosion cynyddol, gan gynnwys y 

gwahaniaeth o ran cost ar gyfer elfennau o’i waith a’r pwysau ariannol 

cysylltiedig. 

 

3. Wrth gyfrifo'r cynnydd yn llwyth achosion yr Ombwdsmon, 

argymhellir bod model 6 y cant neu 8 y cant yn cael ei ddefnyddio, a 

bod y model hwnnw'n cael ei ddefnyddio ym mhob dadansoddiad 

perthnasol (paragraff 2.5) 

 

Fel y nodir ym mharagraff 11.30 o'r Memorandwm Esboniadol, mae 

rhagamcanion yr Ombwdsmon ynghylch ei lwyth achosion yn rhagdybio 

cynnydd blynyddol o 12 y cant. 

 

Trafododd y Pwyllgor Cyllid y rhagdybiaeth hon, gan nodi'r newidiadau 

blynyddol a welwyd yn y llwyth achosion yn y cyfnod rhwng 2010-11 a 

2015-16.   Nododd yr Aelodau hefyd y dystiolaeth a roddwyd gan yr 

Ombwdsmon pan fu'r Pwyllgor yn craffu ar yr amcangyfrif ar gyfer 

2017-18.  Awgrymodd y dystiolaeth honno y byddai cynnydd o rhwng 5 

y cant a 6 y cant y flwyddyn.  Yn ogystal, dewisodd y Pwyllgor Cyllid 

nodi'r ffigurau o ran y llwyth achosion a'r gost a fyddai'n gysylltiedig â 

chynnydd o 5 y cant y flwyddyn.  Er bod hyn yn is na rhagamcanion yr 

Ombwdsmon, nododd y Pwyllgor Cyllid yr amrediad tebygol o gostau a 

fyddai'n gysylltiedig â chynnydd yn y llwyth achosion, o gofio bod y dull 

gweithredu hwn yn cael ei ystyried yn arfer da.   

Y pŵer i dderbyn cwynion llafar 

4. Byddai'n ddoeth ymgymryd â dadansoddiad sensitifrwydd ynghylch 

yr amcangyfrif y bydd 10 y cant o gwynion yn cael eu gwneud dros 

y ffôn, a hynny gan ddefnyddio ffigur uwch fel 40 y cant (paragraff 

3.2) a chan ddefnyddio cynnydd o 10 y cant a 20 y cant yn niferoedd 

y cwynion a wneir (paragraff 3.3). 

Fel y nodwyd yn fy natganiad i'r Pwyllgor, o dan Ddeddf 2005, mae gan 

yr Ombwdsmon bŵer ddisgresiwn ar hyn o bryd i dderbyn cwynion llafar 

sy'n cael eu 'gwneud yn briodol'.  Wrth arfer y disgresiwn hwn, mae'r tîm 

cyngor cwynion yn swyddfa'r Ombwdsmon yn trawsgrifio'r gŵyn ac yn ei 

hanfon at yr achwynydd i'w llofnodi a'i dychwelyd.  Mae'r Ombwdsman 

wedi rhoi tystiolaeth i'r Pwyllgor Cyllid bod tua 50 y cant o'r bobl y mae 

ei swyddfa wedi anfon cofnodion ysgrifenedig atynt heb eu dychwelyd.  

Mae hyn yn golygu, am bob person sy'n cwyno'n ffurfiol, mae person 

arall nad yw'n gwneud hynny. 

 

Wrth baratoi'r asesiad effaith rheoleiddiol, ceisiodd y Pwyllgor Cyllid 

amcangyfrif effaith y cynnig ynghylch llwyth achosion yr Ombwdsman, 

gan wahaniaethu rhwng y costau ychwanegol tebygol i'w swyddfa (y 

'costau uniongyrchol') a'r rhai yr aed iddynt gan awdurdodau rhestredig 

(y 'costau anuniongyrchol') . O dan y ddeddfwriaeth bresennol, mae gan 

yr Ombwdsmon bŵer dewisol i dderbyn cwynion llafar sy'n cael eu 

gwneud yn briodol. Mae'r Ombwdsmon yn arfer y pŵer dewisol hwn 

fesul achos wrth benderfynu a ddylid derbyn cwyn lafar fel un sydd 

wedi'i gwneud yn briodol.    Wrth ddileu'r gofyniad i wneud cwyn 

ysgrifenedig, mae'r Bil yn dileu'r angen i'r Ombwdsmon arfer y pŵer 

dewisol hwn.  Rydym wedi ceisio amcangyfrif effaith y newid hwn.  O 

ystyried y darpariaethau presennol, ni fydd pob cwyn a wneir ar lafar yn 

ychwanegu at lwyth gwaith swyddfa'r Ombwdsmon a'r awdurdodau 

rhestredig.  Gan dderbyn ei bod yn anodd darogan hyn, a bod 

ansicrwydd ynghylch y ffigurau cysylltiedig, mae swyddfa'r Ombwdsman 

wedi defnyddio ei gwybodaeth a'i phrofiad i amcangyfrif effaith y newid. 

 

Costau uniongyrchol 

Ni fydd yr agwedd hon ar y Bil yn newid rôl yr Ombwdsmon yn hyn o 

beth; yn gychwynnol, bydd yn rhaid gwneud cwyn i'r corff cyhoeddus a 

ddarparodd y gwasanaeth. Fodd bynnag, rhagwelir y bydd yn arwain at 

gynnydd yn nifer y cysylltiadau a wneir â swyddfa'r Ombwdsmon, ac yn 

nifer yr ymholiadau a wneir iddi.  Mae'r Ombwdsman wedi dweud na 

fydd yn gallu darparu ar gyfer y cynnydd yn ei lwyth gwaith heb gael 

adnoddau ychwanegol.  Mae'r asesiad yn cynnwys amcangyfrif o'r 

costau uniongyrchol ychwanegol hyn.  Mae rhagor o wybodaeth wedi'i 

nodi yng nghwestiwn 5 isod mewn perthynas ag amcangyfrif y gost 

gysylltiedig. 

 

Costau anuniongyrchol 

Fel sy'n ofynnol, mae'r asesiad hefyd yn nodi'r amcangyfrif gorau o'r 

costau tebygol a fydd yn deillio i awdurdodau rhestredig o ganlyniad i'r 

cynnig o dan sylw a'r penderfyniad i symud i ffwrdd o'r drefn pŵer 

dewisol. Bydd y rhain yn cronni yn sgil y cynnydd tebygol mewn 

cwynion ac ymchwiliadau a fydd yn arwain at gostau ychwanegol i'r 

awdurdodau rhestredig; hynny yw, y cwynion hynny sy'n uwch na nifer y 

cwynion sy'n dod i law o dan Ddeddf 2005 ac sy'n cael eu derbyn fel 

cwynion sydd wedi'u gwneud yn briodol.   

 

Fel y nodir ym mharagraffau 11.72 ac 11.73 o'r Memorandwm 

Esboniadol, gwnaed nifer o ragdybiaethau mewn perthynas â chyfrifo'r 

gost o symud i ffwrdd o'r drefn pŵer dewisol.    Rydym yn edrych yma ar 

yr effaith ar awdurdodau rhestredig yn unig.  Felly, yn hytrach nag 

adlewyrchu cyfanswm llwyth achosion yr Ombwdsmon, rydym wedi 

defnyddio nifer y cwynion a dderbyniwyd gan yr Ombwdsman mewn 

perthynas â chyrff cyhoeddus yn 2015-16, sef y ffigur diweddaraf a 

oedd ar gael adeg paratoi'r asesiad.    Rydym wedi rhagdybio y byddai 

10 y cant, neu 227, o gwynion yn cael eu gwneud ar lafar bob 

blwyddyn o dan y Bil.  Fodd bynnag, byddai 202 o'r cwynion hynny wedi 

cael eu gwneud o dan y drefn pŵer dewisol bob blwyddyn. Felly, nid 

ydynt yn cynrychioli cwynion ychwanegol i awdurdodau rhestredig 

o dan y ddarpariaeth newydd yn y Bil.  Byddai'r 25 o gwynion sy'n 

weddill yn rhai ychwanegol y byddai'r Ombwdsmon yn mynd ar eu 

trywydd gyda'r awdurdodau rhestredig, a byddai chwech ohonynt yn 

destun ymchwiliad bob blwyddyn. 

Rwy'n nodi'r dystiolaeth a gafodd y Pwyllgor mewn perthynas â lefel y 

cwynion llafar y mae ombwdsmyn eraill yn eu derbyn, a hyderaf  ein bod 

wedi darparu tystiolaeth ddigonol a phriodol ynghylch pam na ydynt, o 

bosibl, yn uniongyrchol berthnasol: 

 Ombwdsmon Gwasanaethau Cyhoeddus yr Alban - Cyfeiriodd y 

dystiolaeth a roddwyd i'r Pwyllgor gan Ombwdsman Gwasanaethau 

Cyhoeddus yr Alban (SPSO) at y ffaith bod 72 y cant o gwynion yn 

cael eu gwneud ar lafar.  Deallwn fod hyn yn ymwneud â 

Swyddogaeth Adolygu Ombwdsmon Gwasanaethau Cyhoeddus yr 

Alban mewn perthynas â Chronfa Les yr Alban.  Dywedodd yr 

Ombwdsmon yng Nghymru wrthym fod hyn yn hollol wahanol i 

waith ei swyddfa.  

Mae Cronfa Les yr Alban yn gynllun cenedlaethol sy'n darparu 

rhwyd ddiogelwch ar gyfer pobl ar incwm isel sy'n agored i niwed, 

a hynny drwy ddarparu grantiau gofal cymunedol a grantiau 

argyfwng.  O fis Ebrill 2016, cymerodd Ombwdsmon Gwasanaethau 

Cyhoeddus yr Alban yr awenau o ran bod yn adolygydd annibynnol 

ar gyfer y gronfa. Nid yn unig y mae defnyddwyr Cronfa Les yr 

Alban, fel rheol, yn grŵp hynod fregus, ond dyma'r bobl sydd 

angen cymorth ar unwaith ac felly angen codi'r ffôn. Er y byddai'r 

Ombwdsman yn disgwyl rhai galwadau gan grwpiau bregus, y farn 

yw nad yw'r gymhariaeth hon yn berthnasol.  

 Y Gwasanaeth Ombwdsmon Ariannol - Ym mharagraff 3.2 o'i 

adroddiad, cyfeiriodd ymgynghorydd arbenigol y Pwyllgor at 

adroddiad blynyddol diweddaraf y Gwasanaeth Ombwdsmon 

Ariannol, a nododd fod tua 43 y cant o gysylltiadau yn digwydd 

dros y ffôn.   

Fel y nodir uchod, mae'r asesiad effaith rheoleiddiol yn cyfeirio at y 

rhagdybiaethau a wneir mewn perthynas â nifer y cwynion, tra bo 

adroddiad blynyddol y Gwasanaeth Ombwdsmon Ariannol yn cyfeirio 

at gyfran y cysylltiadau sy'n digwydd dros y ffôn.  Deallaf fod 

gwahaniaeth sylweddol rhwng nifer y cysylltiadau sy'n digwydd dros y 

ffôn a chyfran y cwynion a wneir yr un modd.    Mae'r rhain yn ffigurau 

gwahanol i'w mesur. 

5. Awgrymir nad yw'r ddadl dros gael staff ychwanegol ar raddfa 

gyflog uwch wedi'i gwneud yn yr asesiad effaith rheoleiddiol, ac y 

dylid cael rhagor o wybodaeth gan yr Ombwdsmon (paragraff 3.6) 

Mae'r ymateb i gwestiwn 4 yn cynnwys eglurhad ynghylch ar ba sail y 

gwnaed amcangyfrifon o'r costau uniongyrchol a'r costau 

anuniongyrchol sy'n deillio o'r cynnig i symud i ffwrdd o'r drefn pŵer 

dewisol mewn perthynas â chwynion llafar.  Yn y bôn, bydd y cynnig yn 

arwain at gynnydd ym maich gwaith yr Ombwdsmon a fydd yn deillio o 

gysylltiadau ychwanegol gyda phobl sy'n credu eu bod wedi dioddef 

caledi neu anghyfiawnder yn sgil methiant mewn gwasanaeth a 

ddarperir gan gorff cyhoeddus, neu ymholiadau gan bobl yn y categori 

hwn.  Bydd angen adnoddau ychwanegol ar swyddfa'r Ombwdsmon ar 

gyfer y sefyllfa hon. 

 

Mae'r Ombwdsmon wedi ystyried yr effaith o ran y sgiliau y bydd staff 

perthnasol eu hangen. Nid yw pob aelod o'r cyhoedd sy'n cysylltu â'r 

Ombwdsmon yn dymuno i'w swyddfa dderbyn y mater y maent yn ei 

godi gyda staff fel cwyn.  Mae rhai aelodau o'r cyhoedd am rannu eu 

profiadau ond, am resymau amrywiol, nid ydynt am wneud cwyn.   

 

Mewn achos o gŵyn lafar, mae'r Bil yn ei gwneud yn ofynnol i'r 

Ombwdsmon gadarnhau a yw'r person yn dymuno iddo barhau i drin y 

mater fel cwyn.   Yn ogystal, mae gofyn i'r Ombwdsmon ofyn a yw'r 

person yn dymuno i'r gŵyn gael ei chadarnhau yn ysgrifenedig.  Os 

felly, rhaid i'r Ombwdsman wneud trefniadau i'r perwyl hwnnw.  Fodd 

bynnag, mewn achos lle nad yw'r person yn dymuno hynny, nid oes 

angen anfon trawsgrifiad, ond mae gofyn i'r Ombwdsmon gadw cofnod 

ysgrifenedig. 

 

Derbyniodd y Pwyllgor Cyllid asesiad yr Ombwdsmon fod y newid yn 

golygu y byddai dyletswydd bellach ar ei staff, yn hytrach na'r 

achwynydd (neu'r sawl sy'n galw), i gadarnhau'r manylion y mater, gan 

gynnwys ei gyd-destun, ei natur, natur yr anghyfiawnder sydd wedi 

deillio ohono a'r canlyniad y ceisir amdano, gan gynnwys a yw'r aelod 

perthnasol o'r cyhoedd yn dymuno i'r Ombwdsman drin y mater a 

godwyd fel cwyn sydd wedi'i gwneud yn briodol.   

 

Bwriad polisi y cynnig hwn yw gwella cyfiawnder cymdeithasol a chyfle 

cyfartal drwy sicrhau bod gwasanaethau'r Ombwdsmon yn hygyrch i bob 

dinesydd, gan gynnwys y rhai mwyaf bregus ac anghenus, fel pobl ag 

anawsterau dysgu a phobl ddigartref.  Cafodd y Pwyllgor Cyllid ei 

ddarbwyllo gan dystiolaeth nad swyddogaeth weinyddol yw cymryd 

cwyn lafar; yn hytrach, mae'n rôl gymhleth.  Mae'r dystiolaeth a roddwyd 

i'ch Pwyllgor chi, fel y dystiolaeth gan Hospice UK, byrddau iechyd lleol 

a Gofal Cymdeithasol Cymru, yn cefnogi'r safbwynt hwn. Maent wedi 

nodi bod angen sgiliau ac amser i gymryd y manylion cywir gan bobl ac 

i weithio drwy gyfres o drefniadau a all fod yn gymhleth iawn, yn aml 

pan fo pobl yn agored i niwed, efallai'n galaru ac wedi mynd drwy'r 

broses gwyno sy'n cael ei gweithredu gan y corff cyhoeddus a 

ddarparodd y gwasanaeth.  Gwasanaeth yr Ombwdsmon yw eu 'dewis 

olaf'.   

 

Am y rhesymau hyn, derbyniodd y Pwyllgor Cyllid asesiad yr 

Ombwdsmon y byddai gofyn cael yr adnoddau ychwanegol sydd wedi'u 

nodi yn yr asesiad effaith rheoleiddiol mewn perthynas â'r cynnig. 

Ym mharagraff 7.3, mae ymgynghorydd arbenigol y Pwyllgor hefyd yn 

nodi, os nad yw swyddfa'r Ombwdsmon yn symud tuag at drefn gyfeirio 

ar-lein a ffurflenni cwyno ar-lein, mae risg gwirioneddol y bydd y costau 

sy'n gysylltiedig â'r cynnig hwn yn uwch na'r disgwyl.    Rwyf ar ddeall 

bod swyddfa'r Ombwdsmon eisoes yn defnyddio system gyfeirio ar-lein 

a ffurflenni cwyno ar-lein. Fodd bynnag, nid bwriad polisi'r cynnig i 

dderbyn cwynion llafar fel cwynion sydd wedi'u gwneud yn briodol yw 

ceisio newid y drefn gwyno o fod yn system ffurflenni papur i fod yn 

system ar-lein. Yn hytrach, mae'r cynnig am sicrhau y gall y rhai mwyaf 

bregus gael mynediad at wasanaethau'r Ombwdsmon.  Fel y nodir ym 

mharagraff 3.11 o adroddiad ymgynghorwr arbenigol y Pwyllgor, mae 

tystiolaeth ymchwil yn nodi nad yw llawer o bobl sydd â sail gyfreithiol 

i'w hachos yn gwneud cwyn, a bod rhwystrau bychain yn y broses yn 

gallu eu hatal rhag gwneud hynny. 

6. Gan gymryd bod nifer y cwynion ychwanegol a ddaw yn sgil 

caniatáu cwynion llafar yn gywir, mae'r ymgynghorydd arbenigol yn 

nodi bod gwerth y costau i gyrff cyhoeddus eraill wedi'i 

oramcangyfrif (paragraff 3.10). 

Yn ôl ymgynghorydd arbenigol y Pwyllgor, ymddengys fod cyfanswm yr 

oriau a nifer y staff sy'n ymwneud â'r broses o ymdrin â chwyn a 

chynnal ymchwiliad yn uchel.  Felly, ei gasgliad yw bod y gost wedi cael 

ei goramcangyfrif. 

Mae paragraffau 11.6 a 11.7 o'r Memorandwm Esboniadol yn nodi'r 

gwaith ymgysylltu â rhanddeiliaid a wnaed gan yr Ombwdsman a'r 

cwmni annibynnol a gomisiynwyd gan ei swyddfa i gynorthwyo'r broses 

o baratoi'r asesiad effaith rheoleiddiol.  Roedd y gwaith hwn yn 

cynnwys: 

 gofyn am wybodaeth gan swyddogion cwynion 22 awdurdod lleol 

Cymru drwy Gadeirydd Grŵp Cwynion Corfforaethol Cymru; 

 gofyn am wybodaeth gan sefydliadau GIG Cymru drwy Grŵp 

Gwrando a Dysgu o Adborth GIG Cymru; 

 gofyn am sylwadau mewn cyfarfod Grŵp Cwynion Corfforaethol 

Cymru mewn perthynas â'r amcangyfrifon gorau ar gyfer y costau 

anuniongyrchol tebygol. 

Llywiodd y gwaith ymgysylltu hwn yr amcangyfrif a wnaed ynghylch 

goblygiadau ariannol y Bil i'r awdurdodau rhestredig (neu'r 'costau 

anuniongyrchol'), sydd wedi'u nodi ar ffurf costau uned isel ac uchel. 

Mae'r amcangyfrif hwn felly'n darparu amrediad o gostau tebygol sydd 

ynghlwm wrth y darpariaethau newydd, sy'n cael ei ystyried yn arfer da.    

Ymchwiliadau ar ei liwt ei hun 

7. Mae £5,000 yn lefel fwy realistig ar gyfer ffioedd proffesiynol na'r 

£10,000 sydd wedi'i nodi yn yr asesiad (paragraff 4.5) 

Fel y nodwyd yn y dystiolaeth a roddwyd gennyf i'r Pwyllgor ar 25 

Ionawr 2018, mae'r amcangyfrif o ffioedd proffesiynol yn adlewyrchu'r 

costau sy'n cael eu hysgwyddo gan swyddfa'r Ombwdsmon.  At 

ddibenion yr amcangyfrif, mae'r Ombwdsmon wedi rhagdybio gofyniad 

o 25 diwrnod o gyngor y flwyddyn, sy'n adlewyrchu ystod, natur a 

chymhlethdod posibl yr achosion o dan sylw. 

 

8. Costau ar gyrff cyhoeddus (paragraff 4.6) 

Gweler yr ymateb a roddir i gwestiwn 17 isod. 

 

9. Mae costau cyrff yn y sector cyhoeddus yn 'nominal'. Felly, dylai fod 

yn bosibl ariannu'r costau hyn o adnodd presennol y sefydliad 

(paragraff 4.10) 

Rydym yn nodi sylwadau'r ymgynghorydd arbenigol ac wedi'u 

hadlewyrchu yn ein rhagdybiaethau ar gyfer yr asesiad effaith 

rheoleiddiol (paragraff 11.47 o'r Memorandwm Esboniadol). Er bod y 

costau hyn yn nominal ac yn debygol o gael eu hariannu drwy adnoddau 

presennol, mae'n bwysig gwneud gwaith cyfrifo at ddibenion mesur 

effaith y cynigion a wneir yn y ddeddfwriaeth ar gyrff eraill, ac nid yw'r 

Pwyllgor Cyllid mewn sefyllfa i argymell sut y dylid ariannu'r costau 

ychwanegol hyn.  

 

10. Rhaid bod yn ofalus hefyd o ran y gostyngiad o 5 y cant yn y 

cwynion a fydd yn deillio o gynnal ymchwiliadau ar ei liwt ei hun 

(paragraff 4.12) 

Fel y nodir ym mharagraff 11.34 o'r Memorandwm Esboniadol, mae 

rhagamcanion yr Ombwdsmon ynghylch ei lwyth achosion yn rhagdybio 

y bydd y cynnydd yn cael ei liniaru gan y pŵer i gynnal ymchwiliadau ar 

ei liwt ei hun, sy'n cyfateb i 5 y cant o gwynion a wnaed yn 2015-16, a 

hynny erbyn 2020-21 a diwedd tymor y Cynulliad hwn.   

Roedd y dystiolaeth a roddwyd i'r Pwyllgor gan dystion fel Cymdeithas 

Llywodraeth Leol Cymru yn cydnabod yr anawsterau sydd ynghlwm wrth 

amcangyfrif effaith y cynigion, gan gynnwys effaith diwygio 

deddfwriaethol ar ymddygiad.   

Mae'r rhagdybiaeth yn yr asesiad effaith rheoleiddiol yn adlewyrchu 

gwybodaeth a phrofiad yr Ombwdsmon a'i staff. Os bydd y Bil yn destun 

deddfiad, mae'r Ombwdsmon wedi datgan nad yw ei swyddfa'n disgwyl 

cyrraedd 'cyflwr cyson' hyd nes tair blynedd ar ôl cychwyn y pwerau 

newydd.  

Mae'r rhagdybiaethau hefyd yn adlewyrchu'r gwaith dadansoddi a wnaed 

yng Ngogledd Iwerddon mewn perthynas â pharatoi pwerau newydd i 

alluogi Ombwdsman Gwasanaethau Cyhoeddus Gogledd Iwerddon 

gynnal ymchwiliadau ar ei liwt ei hun. Mae'r pwynt olaf yn cyfeirio at 

sicrhau gostyngiad o 5 y cant yn y llwyth achosion bob blwyddyn (neu 

40 o gwynion), a hynny o ganlyniad i gynnal ymchwiliadau ar ei liwt ei 

hun.   

Ymchwilio i'r elfen gofal iechyd preifat mewn llwybr gofal iechyd 

cyhoeddus/preifat 

11. A fydd nifer y cwynion yn codi'n sydyn yn dilyn deddfiad (paragraff 

5.2) 

Mae'r amcangyfrif yn adlewyrchu'r rhagdybiaeth y bydd y pŵer yn 

arwain at saith cwyn y flwyddyn sy'n ymwneud â gofal neu driniaeth 

mewn llwybr cyhoeddus/preifat dros y cyfnod o bum mlynedd y mae'r 

asesiad effaith rheoleiddiol yn nodi costau a buddion ar eu cyfer.   

Cefnogwyd y rhagdybiaeth hon gan dystiolaeth a roddwyd i'ch Pwyllgor 

gan dystion fel Gwasanaeth Dyfarnu Cwynion y Sector Gofal Iechyd 

Annibynnol (ISCAS) a Chymdeithas Gofal Iechyd Annibynnol Cymru.  

Mynegodd y gymdeithas y farn na fyddai'r ddarpariaeth yn creu cynnydd 

sydyn ychwanegol yn nifer y cwynion sy'n dod i law. 

Mewn achosion o'r fath, bydd yr Ombwdsman yn ymchwilio i ran o gŵyn 

(yn hytrach na'r gŵyn gyfan), a bydd ond yn gwneud hynny pan nad 

yw'n bosibl ymchwilio i fater yn effeithiol neu yn ei chyfanrwydd heb 

ymchwilio i faterion sy'n ymwneud â'r gwasanaethau iechyd preifat a 

ddarparwyd hefyd.   

Dywedodd yr Ombwdsmon wrth y Pwyllgor Cyllid na fyddai'n gofyn am 

gyllid ychwanegol ar gyfer y ddarpariaeth hon, ond y byddai'n gallu 

ysgwyddo'r costau cysylltiedig o fewn ei adnoddau presennol (paragraff 

11.119, Memorandwm Esboniadol).  Fodd bynnag, yn unol â Rheolau 

Sefydlog y Cynulliad ac arfer gorau yn y maes, mae angen mesur costau 

hyd yn oed pan na fydd cyllid ychwanegol yn cael ei ddyrannu er mwyn 

newid y modd y mae gwasanaethau'n cael eu darparu.  Mae'r asesiad 

effaith rheoleiddiol yn mabwysiadu costau uned yr Ombwdsmon fesul 

achos (£501) er mwyn amcangyfrif y gost: £3,507 y flwyddyn neu 

£17,535 dros bum mlynedd.    

12. Mae absenoldeb costau anuniongyrchol darparwyr preifat yn 

eithriad difrifol (paragraff 5.3) 

Trafododd y Pwyllgor Cyllid y mater hwn gyda'r Ombwdsman yng 

nghyd-destun arfer gorau, gofynion y Rheolau Sefydlog a'i ystyriaethau 

ei hun, gan gynnwys ei ymchwiliad i'r costau sy'n gysylltiedig â 

deddfwriaeth.  

Fel y nodir ym mharagraff 11.57 o'r Memorandwm Esboniadol, nid oes 

gan yr Ombwdsmon fynediad, na hawl, i gael manylion am nifer y 

cwynion, a'r costau sy'n gysylltiedig â hwy, a wnaed am wasanaethau 

iechyd preifat. Mae Gwasanaeth Annibynnol Dyfarnu ar Gwynion y 

Sector Gofal Iechyd (ISCAS) yn darparu beirniadaeth annibynnol ar 

gwynion cleifion ynghylch aelodau ISCAS, ond nid yw hyn yn cwmpasu'r 

holl ddarparwyr gofal iechyd preifat. Nid yw'r wybodaeth arall sydd 

wedi'i chyhoeddi yn cwmpasu'r holl ddarparwyr gofal iechyd preifat.  

O'r herwydd, mae'r asesiad effaith rheoleiddiol yn nodi na fu'n bosibl 

amcangyfrif gwerth y costau uniongyrchol os bydd y ddeddfwriaeth yn 

darparu pwerau i'r Ombwdsmon ystyried cwynion ynghylch yr holl 

ddarparwyr gwasanaethau iechyd preifat. Felly, mae'r asesiad yn nodi 

nad yw effaith y gost ar ddarparwyr gwasanaethau iechyd preifat yn 

hysbys.  

Mae ymgynghorydd arbenigol y Pwyllgor yn argymell y byddai'n 

rhesymol rhagdybio y bydd effaith cost y cynnig yn debyg i'r effaith ar y 

sector cyhoeddus.  Yn unol â'r rhagdybiaeth hon, gan ddefnyddio'r 

costau uned isel ac uchel sydd wedi'u nodi yn nhablau 15 ac 16 o'r 

asesiad ar gyfer cynnal ymchwiliad llawn, amcangyfrifir y bydd y gost i 

ddarparwyr iechyd preifat rhwng £12,117 a £15,099 y flwyddyn, neu 

rhwng £60,585 a £75,495 dros bum mlynedd (nid yw hyn yn cynnwys 

unrhyw gynnydd blynyddol o ran costau byw mewn perthynas â chostau 

staff).  

 

Ni fabwysiadwyd y dull gweithredu hwn gan y Pwyllgor Cyllid am ddau 

reswm.  Yn gyntaf, mae diffyg tystiolaeth i gefnogi'r rhagdybiaeth y 

byddai'r costau a ysgwyddir gan ddarparwyr preifat yr un peth â'r rhai yr 

aed iddynt gan gyrff sector cyhoeddus.  Yn ail, defnyddir costau uned 

isel ac uchel cyrff sector cyhoeddus i lunio amcangyfrif ar gyfer 

ymchwilio i gŵyn yn ei chyfanrwydd.  Yn yr achosion hyn, byddai'r 

driniaeth neu'r gofal a ddarperir gan ddarparwyr gwasanaethau iechyd 

preifat yn un elfen o'r llwybr cyhoeddus/preifat yn hytrach na bod yn 

destun cwyn yn ei chyfanrwydd. Felly, y farn oedd nad oedd yn briodol 

defnyddio'r un costau i amcangyfrif yr effaith ariannol ar ddarparwyr 

preifat.  Yn gysylltiedig â'r disgwyliad y bydd saith cwyn y flwyddyn, ni 

ystyriwyd bod hepgor y costau anhysbys hyn yn bwysig. 

Rwyf hefyd yn nodi'r dystiolaeth a roddwyd i'r Pwyllgor gan ISCAS mewn 

perthynas ag argaeledd gwybodaeth ariannol sy'n cael ei nodi yn ei 

adroddiadau.  Fy nealltwriaeth yw bod ISCAS yn adrodd ar y costau sydd 

ynghlwm wrth y broses ddyfarnu a'r defnydd a wneir o arbenigwyr 

clinigol.  Fodd bynnag, o dan y trefniadau a gynigir yn y Bil, mewn 

achosion lle gwneir cwyn i'r Ombwdsmon sy'n ymwneud â gofal iechyd a 

gomisiynir yn gyhoeddus ac yn breifat, ni fyddai'r costau hyn yn disgyn 

ar ddarparwyr gofal iechyd preifat (ac eithrio o dan yr amgylchiadau 

arbennig sydd wedi'u nodi yn y Bil, lle mae darparwyr wedi rhwystro 

gwaith yr Ombwdsmon).   Y costau a fyddai'n disgyn ar ddarparwr gofal 

iechyd preifat o dan y cynigion yn y Bil fyddai'r rhai sy'n deillio o 

ddarparu cofnodion, manylion a chanfyddiadau ei ymchwiliad i'r 

Ombwdsman.   Nid yw ISCAS yn adrodd ar y costau y mae darparwyr 

gofal iechyd preifat yn eu hysgwyddo wrth ddarparu gwybodaeth i ISCAS 

a chydweithio ag ymchwiliad/proses ddyfarnu ISCAS. 

Safonau a gweithdrefnau'r broses o ymdrin â chwynion 

13. Er bod yr asesiad effaith rheoleiddiol yn nodi'r costau i gyrff 

cyhoeddus o ddatblygu gweithdrefnau ar gyfer ymdrin â chwynion 

ond nid y costau cysylltiedig, fel yr amser a dreulir yn y broses o'u 

datblygu, ac yn y broses o hysbysu a hyfforddi staff perthnasol 

ynghylch y dull newydd o ymdrin â chwynion (paragraff 6.5) 

Fel y nodir yn yr ymateb i gwestiwn 6, bu'r Ombwdsmon a'r cwmni 

annibynnol a gomisiynwyd gan ei swyddfa i gynorthwyo'r broses o 

baratoi'r asesiad effaith rheoleiddiol (OB3) yn ymgysylltu â rhanddeiliaid 

er mwyn paratoi'r amcangyfrifon gorau o gostau anuniongyrchol.  

Awgryma hyn mai'r unig gostau ychwanegol i gyrff cyhoeddus sy'n 

deillio o rôl yr awdurdod safonau cwynion fyddai costau sy'n ymwneud â 

newidiadau i systemau, gan gynnwys systemau TG.  Byddai cyrff sector 

cyhoeddus eisoes yn ymgymryd â gweithgareddau eraill o dan y 

darpariaethau presennol, fel hyfforddi a lledaenu arfer da. Hefyd, byddai 

swyddfa'r Ombwdsmon yn defnyddio ei mecanweithiau cyfredol ar gyfer 

gweithio gydag awdurdodau rhestredig, fel ei seinfyrddau, a 

chyfarfodydd cyswllt rheolaidd â'r rhai sy'n ymdrin â chwynion a 

Chymdeithas Llywodraeth Leol Cymru.   Yn sgil hynny, ni fyddai costau'r 

gweithgareddau o dan sylw yn gostau ychwanegol o dan y Bil. 

14. Efallai y bydd oedi cyn gwireddu'r buddion a nodir o ran gostyngiad 

yn nifer y cwynion sy'n cael eu derbyn gan yr Ombwdsmon 

(paragraff 6.2), ond mae'n bosibl y bydd y buddion hynny'n fwy na'r 

amcangyfrif a wnaed (paragraff 6.8)  

Fel y nodir ym mharagraff 11.34 o'r Memorandwm Esboniadol, mae 

rhagamcanion yr Ombwdsmon ynghylch ei lwyth achosion yn rhagdybio 

y bydd y cynnydd yn cael ei liniaru gan y rôl ymdrin â chwynion, sy'n 

cyfateb i 10 y cant o gwynion a wnaed yn 2015-16, a hynny erbyn 2020-

21 a diwedd tymor y Cynulliad hwn.  Mae'r rhagdybiaeth hon yn 

adlewyrchu gwybodaeth a phrofiad swyddfa'r Ombwdsmon: sef y bydd 

'cyflwr cyson' yn cael ei gyflawni ar ôl tair blynedd, ond y bydd effaith y 

pŵer newydd yn parhau i dyfu dros y ddwy flynedd sy'n dilyn y cyfnod 

sy'n destun amcangyfrifon ynghylch costau/buddion y Bil yn yr asesiad 

effaith rheoleiddiol.  

15. Awgrymir y dylid gofyn i'r Ombwdsmon ddarparu manylion 

ynghylch y cyngor proffesiynol y bydd ei angen arno (paragraff 6.3). 

Gweler yr ymateb a roddir i gwestiwn 7 uchod. 

Materion eraill 

16. Byddai costau ychwanegol yn disgyn ar rannau gwahanol o'r sector 

cyhoeddus 

 

Mae Paragraff 11.46 yn nodi nad yw'n bosibl rhagweld pa gyrff 

cyhoeddus y bydd y cynnydd mewn llwyth achosion yn y dyfodol yn 

berthnasol iddynt.  Rwy'n deall nad yw tueddiadau, o reidrwydd, yn 

cynrychioli gweithgarwch yn y dyfodol.  Er enghraifft, nododd yr 

Ombwdsmon y newidiadau yn nifer y cwynion a geir mewn un sector, 

sef y GIG yng Nghymru.   Mae hyn wedi'i nodi yn Adroddiad y Pwyllgor 

Cyllid, Amcangyfrif Ombwdsmon Gwasanaethau Cyhoeddus Cymru 

ar gyfer 2018-19: 

Yn ôl yr Ombwdsmon, mae cyfran fawr o'r cynnydd yn nifer y cwynion iechyd 

oherwydd cynnydd o 23 y cant yn nifer y cwynion a gafwyd am Fwrdd Iechyd 

Prifysgol Betsi Cadwaladr a chynnydd yn nifer y cwynion a gadarnhawyd. O'r 

chwe adroddiad budd cyhoeddus a gyhoeddwyd ganddo, roedd tri yn 

gysylltiedig â'r bwrdd iechyd hwnnw. 

 

17. Ymddengys fod costau pontio untro a 'chostau staff eraill' yn uchel.  

Argymhellir bod yr Ombwdsmon yn darparu manylion ynghylch sut 

y cyfrifwyd y costau hyn (paragraff 2.10)  

Wrth baratoi'r amcangyfrifon, ceisiodd y Pwyllgor Cyllid beidio â 

thanamcangyfrif y costau.  Mae'r amcangyfrifon yn adlewyrchu'r costau 

a ysgwyddir gan yr Ombwdsman a'i swyddfa. 

Costau pontio 

Mae'r costau pontio yn cynnwys amcangyfrifon ynghylch yr eitemau a 

ganlyn ar gyfer pob aelod o staff ychwanegol: 

 recriwtio; 

 desg a chadair; 

 storio ffeiliau; 

 ffôn, cyfrifiadur a pherifferolion, monitor a stand; 

 costau sy'n gysylltiedig â sefydlu systemau TGCh yr Ombwdsmon; 

 offer swyddfa sylfaenol; 

 pàs diogelwch; 

 hyfforddiant/cynefino cychwynnol; ac 

 offer TG ar gyfer gweithio symudol. 

 

Roedd y Pwyllgor Cyllid o'r farn bod yr amcangyfrif (£5,000 fesul aelod 

o staff) yn rhesymol. 

Costau swyddfa 

Fel y nodwyd yn fy nhystiolaeth i'r Pwyllgor, dywedodd yr Ombwdsmon 

wrth y Pwyllgor Cyllid fod ei gostau swyddfa presennol yn cyfateb i tua 

£13,000 fesul aelod o staff.  Nid yw'r holl gostau'n cynyddu wrth gael 

mwy o staff.  Fodd bynnag, mae llawer o gostau yn cynyddu.   

Mae'r costau parhaus sydd wedi'u nodi yn yr amcangyfrif fel a ganlyn: 

 trwyddedau meddalwedd (gan gynnwys Microsoft, amgryptio data, 

meddalwedd gwrth-firws a system rheoli achosion); 

 defnyddio deunyddiau ysgrifennu; 

 dibrisiant dodrefn ac offer swyddfa; 

 defnyddio'r ffôn a defnyddio'r rhwydwaith TG a chostau cymorth; a 

 chostau cyfathrebu a chostau sy'n gysylltiedig ag achosion fel 

darparu cyngor arbenigol proffesiynol. 

Roedd y Pwyllgor Cyllid o'r farn mai'r ffigur o £5,000 y flwyddyn ar gyfer 

pob aelod o staff newydd oedd yr amcangyfrif gorau, gan adlewyrchu 

llai na 40 y cant o'r costau uned cyfredol.  Nid yw hyn yn cynnwys 

costau nad ydynt yn amrywio wrth i niferoedd staff newid, fel gwresogi 

a goleuo. 

Hyfforddiant a theithio 

Bydd staff newydd yn gweithredu dros Gymru gyfan, ac felly, bydd 

costau teithio ynghlwm wrth eu gwaith.  Er enghraifft, gallai siwrnai 

ddwyffordd i Wrecsam ar y trên gostio £130.  Gallai cwrs hyfforddi 

cyffredin gostio rhwng £300 a £400, a dywedodd yr Ombwdsmon fod y 

swm sydd wedi'i nodi yn y Memorandwm Esboniadol yn gydnaws â 

chostau hyfforddi'r staff perthnasol sydd yn ei swyddfa ar hyn o bryd.  

Roedd y Pwyllgor Cyllid yn cydnabod yr angen i hyfforddi staff newydd, 

ac y byddai'r Ombwdsman yn ysgwyddo costau ychwanegol mewn 

perthynas â hynny. Roedd hefyd yn cydnabod na fyddai staff yn 

gweithio yn y swyddfa drwy'r amser.  Ceisiodd yr Aelodau beidio â 

thanamcangyfrif y costau o dan sylw, a daethant i'r casgliad bod 

amcangyfrif o £1,000 y flwyddyn yn rhesymol.   

Ni wnaed unrhyw waith meincnodi arall, gan fod yr amcangyfrifon yn 

adlewyrchu'r gwir gostau a ysgwyddir gan swyddfa'r Ombwdsmon.  

Hefyd, ni ystyriwyd y byddai hyn yn gymesur o gofio'r ffigurau dan sylw. 

Crynodeb 

Rwyf yn croesawu penderfyniad y Pwyllgor i gomisiynu ymgynghorydd 

arbenigol i adrodd ar oblygiadau ariannol y Bil. Ystyrir bod cael asesiad 

annibynnol yn arfer gorau, ac rwy'n gobeithio y bydd y dull a fabwysiadwyd 

gan y Pwyllgor yn cael ei ddefnyddio yn y dyfodol fel enghraifft ar gyfer 

datblygu amcangyfrifon o gostau deddfwriaeth. 

Fel yr oedd y dystiolaeth a roddwyd i'r Pwyllgor gan rai tystion yn ei 

hawgrymu, gan gynnwys y dystiolaeth gan Ombwdsmon Gwasanaethau 

Cyhoeddus Gogledd Iwerddon, gwnaed cryn dipyn o waith i lunio'r 

amcangyfrifon o gostau uniongyrchol ac anuniongyrchol.  Mae hyn yn 

cynnwys y gwaith ymgysylltu â rhanddeiliaid a wnaed gan yr Ombwdsman a'r 

cwmni annibynnol a gomisiynwyd gan ei swyddfa i gynorthwyo'r broses o 

baratoi'r asesiad effaith rheoleiddiol.   Gwnaed ystod o ddadansoddiadau 

hefyd i lywio'r rhagdybiaethau y mae'r amcangyfrifon wedi'u seilio arnynt. 

Mae'r Pwyllgor Cyllid yn parhau i fod yn hyderus ynghylch ei amcangyfrif o'r 

costau a'r manteision cyffredinol.  Byddai'r Aelodau'n ystyried unrhyw 

dystiolaeth y gall ymgynghorydd arbenigol y Pwyllgor ei darparu a allai 

fireinio'r amcangyfrifon a'n dealltwriaeth o gostau posibl y darpariaethau 

newydd yn y Bil.  Fodd bynnag, byddai'n rhaid i'r Pwyllgor Cyllid gydbwyso 

unrhyw wybodaeth ychwanegol yn erbyn y dystiolaeth y mae'r 

rhagdybiaethau a'r amcangyfrifon wedi'u seilio arni, a hynny er mwyn sicrhau 

bod y costau cysylltiedig yn parhau i gael eu cyfrifo mewn modd cyson.  

Bydd y Pwyllgor Cyllid hefyd yn ceisio defnyddio'r dystiolaeth a ddarparwyd 

gan yr ymgynghorydd arbenigol, fel y dystiolaeth ar gostau staff a ffioedd 

proffesiynol eraill, yn ei waith craffu ar amcangyfrif blynyddol yr 

Ombwdsmon yn y dyfodol. 

 

Materion eraill a godwyd gan y Pwyllgor 

1. Y meini prawf ar gyfer ymchwilio ar ei liwt ei hun  

Gofynnodd y Pwyllgor am fy marn ar dystiolaeth ysgrifenedig yr 

Ombwdsmon ynghylch y ffaith na fyddai'r meini prawf ar gyfer cynnal 

ymchwiliadau ar ei liwt ei hun, sydd wedi'u nodi ar wyneb y Bil, o 

reidrwydd yn cwmpasu'r holl waith arfaethedig yn y maes hwn.   

Mae'r Bil yn caniatáu i'r Ombwdsmon ymchwilio i bob un o'r pedwar 

senario y mae'r Ombwdsmon yn cyfeirio atynt yn ei dystiolaeth, cyn 

belled â bod yr amodau a ganlyn yn cael eu bodloni pan fo senario yn 

arwain at gynnal ymchwiliad ar ei liwt ei hun: 

 bod y meini prawf ar gyfer cynnal ymchwiliad ar ei liwt ei hun yn 

cael eu bodloni; a 

 bod y gweithdrefnau sy'n berthnasol i gynnal ymchwiliad ar ei liwt 

ei hun yn cael eu dilyn (yn amodol ar y disgresiwn sydd gan yr 

Ombwdsmon yn adrannau 16(3) a 16(4) mewn perthynas â pharatoi 

cynigion ymchwilio). 

Fel y nodwyd yn fy nhystiolaeth, diwygiodd y Pwyllgor Cyllid y Bil drafft i 

gynnwys meini prawf penodol y mae angen eu bodloni (a'r 

gweithdrefnau sy'n gorfod cael eu cymhwyso) mewn perthynas â 

chynnal ymchwiliad ar ei liwt ei hun. Mae'r rhain wedi'u drafftio i sicrhau 

bod y bwriad polisi sydd wedi'i nodi yn y Memorandwm Esboniadol a'r 

asesiad effaith rheoleiddiol yn cael ei gyflawni. 

2. Adrannau 40 a 41 

Ymatebais i sylwadau Ysgrifennydd y Cabinet mewn perthynas ag 

Adrannau 40 a 41 o'r Bil mewn tystiolaeth a roddais i'r Pwyllgor ar 25 

Ionawr 2018. 

3. Adran 8(5) 

Mae cyflwyniad ysgrifenedig Ysgrifennydd y Cabinet i'r Pwyllgor hefyd 

yn cynnwys sylwadau mewn perthynas ag adran 8(5) o'r Bil.  Mae hon yn 

adran bwysig iawn o'r Bil. Os yw rhywun yn gwneud cwyn llafar ac yn 

dweud wrth yr Ombwdsmon nad yw am i'r gŵyn gael ei drin fel cwyn 

ffurfiol sydd wedi'i gwneud yn briodol, ni ddylai'r Ombwdsman 

ddefnyddio'r pŵer yn adran 3 i ymchwilio i gŵyn y person hwnnw. Felly, 

mae adran 8(5) yn atal yr Ombwdsman rhag parhau â'r gŵyn drwy 

ymchwiliad o dan adran 3.  

Fodd bynnag, mae'n rhaid i'r Ombwdsmon gael yr opsiwn o ymchwilio 

ar liwt ei hun o dan adran 4 gan ei bod yn bosibl y bydd mater difrifol y 

bydd angen ymchwilio iddo. O dan adran 4, gall yr Ombwdsmon gynnal 

ymchwiliad ar liwt ei hun heb gynnwys y person a wnaeth y gŵyn lafar.  

Felly, rwy'n anghytuno ag asesiad Ysgrifennydd y Cabinet fod y 

gwaharddiad yn adran 8(5) yn ddiwerth. 

Cysgu allan yw’r math mwyaf ac eithafol o ddigartrefedd. Mae digartrefedd yn gyflwr 
sy’n cynnwys amrywiaeth o sefyllfaoedd sy’n mynd ymhell y tu hwnt i’r rheini sy’n 
cael eu gorfodi i fyw allan. Mae’r Pwyllgor wedi nodi ei fod yn dymuno canolbwyntio 
ei ymchwiliad ar gysgu allan a’i achosion. Mae’r papur tystiolaeth hwn yn mynd i’r 
afael â’r prif themâu a nodwyd gan y Pwyllgor. 

Effeithiolrwydd Rhan 2 o Ddeddf Tai (Cymru) o ran atal cysgu allan 

Mae Adran 55 o Ddeddf Tai (Cymru) 2014 yn diffinio digartrefedd fel sefyllfa lle nad 
oes llety ar gael i’r person ei feddiannu’n gyfreithiol neu lety y byddai’n rhesymol 
disgwyl i’r person feddiannu. 

Nid oes diffiniad pendant i’r term cysgu allan, ond yn gyffredinol ystyrir ei fod yn 
cynnwys pobl sy’n cysgu, neu a wnaeth wely, yn yr awyr agored a phobl mewn 
adeiladau neu leoedd eraill na fwriadwyd i neb fyw ynddynt, megis pebyll, siediau, 
sgwatiau neu unrhyw sefyllfaoedd eraill nad ydynt wedi’u bwriadu i’w defnyddio fel 
preswylfa gyfreithiol. 

Mae’n ofynnol i awdurdodau lleol adolygu anghenion digartrefedd yn eu hardaloedd 
a pharatoi strategaethau digartrefedd erbyn diwedd 2018. Bydd yn ofynnol iddynt 
fynd i’r afael â chysgu allan yn yr adolygiadau a’r strategaethau hynny. 

Nid yw’r mwyafrif o’r bobl sy’n ddigartref yn byw allan.  Maen nhw’n aros gyda 
ffrindiau a theulu neu mewn llety dros dro arall ar ôl i denantiaeth neu berthynas 
ddod i ben neu o ganlyniad i anghydfod teuluol.  Pan fydd person digartref yn ceisio 
cymorth gan awdurdod lleol, bydd yn rhaid i’r awdurdod ddarparu llety dros dro ar eu 
cyfer os ydynt yn credu y gall y person fod yn ddigartref a bod ganddo angen 
blaenoriaethol. Pan fydd y person yn anfwriadol ddigartref a chanddo angen 
blaenoriaethol, bydd dyletswydd ar yr awdurdod i ddarparu cartref iddo.  

Nid yw cysgu allan yn gategori ag angen blaenoriaethol ar hyn o bryd. Mae Cod 
Canllawiau Llywodraeth Cymru i awdurdodau lleol ar Ddyrannu Llety a Digartrefedd 
yn cynghori awdurdodau i ystyried y rhai sy’n cysgu allan yn barhaol ac sydd ag 
amryw o anghenion fel unigolion sy’n agored i niwed o dan y ddeddfwriaeth ac felly 
sydd ag angen blaenoriaethol. 

Mae’r ddeddfwriaeth wedi cael ei chanmol yn eang am ei llwyddiant o ran newid 
ffocws gwasanaethau digartrefedd awdurdodau lleol i ganolbwyntio ar atal 
digartrefedd yn hytrach na darparu cymorth. Y gyfradd atal a gyhoeddwyd ar gyfer y 
cyfnod rhwng mis Gorffennaf a mis Medi 2017 oedd 64%. Yn gyffredinol, ers i’r 
Ddeddf ddod i rym mae data yn dangos y llwyddwyd i atal bron i 13,000 o 
aelwydydd rhag bod yn ddigartref. Amlygwyd yr effeithiau cadarnhaol hyn gan 
adroddiad Monitor Digartrefedd blynyddol Crisis ar gyfer y DU gyfan, ond mae’r 
adroddiad hefyd yn cydnabod bod cysgu allan ar gynnydd yn ddiweddar ar draws 
Cymru, sy’n adlewyrchu tuedd ehangach ar draws y DU. Mae’n gosod y duedd hon 
yng nghyd-destun y galw cynyddol am gymorth digartrefedd ymysg pobl sengl. 

Y Pwyllgor Cydraddoldeb, Llywodraeth Leol a Chymunedau 
Equality, Local Government and Communities Committee 

Canfu adroddiad Swyddfa Archwilio Cymru – sut mae Llywodraeth Leol yn rheoli 
galw – Digartrefedd, fod amrywiadau o ran pa mor effeithiol yr oedd awdurdodau 
lleol yn cynllunio gwasanaethau ers cyflwyno’r Ddeddf. Roedd yr adroddiad yn 
amlygu’r anawsterau sy’n wynebu Llywodraeth Cymru a’r awdurdodau lleol o 
ganlyniad i effaith meysydd allweddol lle nad yw polisi wedi’i ddatganoli, yn cynnwys 
budd-daliadau lles, trethi, mewnfudo a chyfiawnder troseddol. 

Graddfa cysgu allan yng Nghymru a digonolrwydd y data 

Mae Llywodraeth Cymru wedi gweithio’n agos ag asiantaethau cymorth y sector 
gwirfoddol ac awdurdodau lleol dros nifer o flynyddoedd i sefydlu cyfrif cenedlaethol 
blynyddol cadarn. O ganlyniad, mae argaeledd data cadarn wedi gwella dros amser. 

Rhoddodd y cyfrifiadau untro cychwynnol yn 2007 a 2008 ddata sy’n rhoi cipolwg ar 
gyfer un noson. Cafodd y cyfrifiadau blynyddol hyn eu diddymu o ganlyniad i’r baich 
ar awdurdodau lleol wrth ymgymryd â’r cyfrifiad a phryder ynghylch cywirdeb y 
wybodaeth yr oeddent yn ei ddarparu. 

Yn ystod 2014 datblygwyd methodoleg newydd gan Weithgor Cysgu Allan er mwyn i 
awdurdodau lleol gynnal ymarfer monitro cysgu allan. Cynhaliwyd ymarfer monitro 
yn seiliedig ar y fethodoleg hon ym mis Hydref a mis Tachwedd 2014 ond ni 
chyhoeddwyd y canlyniadau gan nad oedd yr wybodaeth yn gyflawn ar draws pob un 
o’r 22 awdurdod lleol.   

Gan adeiladu ar hyn, cyflwynwyd ymarfer monitro blynyddol yn 2015. Gweithiodd 
Llywodraeth Cymru gydag awdurdodau lleol i ddatblygu’r fethodoleg a’r broses 
ymhellach sydd, ar ôl rhagor o welliannau yn 2016, wedi aros yn ddigyfnewid yn 
2017. Cynhelir yr ymarfer monitro gan awdurdodau lleol, mewn partneriaeth ag 
asiantaethau lleol eraill, er mwyn mesur faint o bobl sy’n cysgu allan ledled Cymru. 
Mae’n cynnwys ymarfer casglu gwybodaeth dros bythefnos ym mis Hydref (Cam 1), 
wedi ei ddilyn gan gyfrifiad sy’n rhoi cipolwg ar gyfer un noson ym mis Tachwedd 
(Cam 2). Dim ond syniad bras iawn o lefelau cysgu allan ar noson y cyfrif y gall yr 
amcangyfrif ei roi. Gall ystod o ffactorau gael effaith ar gyfrifiadau nosweithiau sengl 
o’r rhai sy’n cysgu allan, gan gynnwys lleoliad, amseru a’r tywydd. 

Yn ôl data cyfrif 2016, amcangyfrifwyd bod 313 o bobl yn cysgu allan ledled Cymru 
dros bythefnos y cyfrif. Adroddodd awdurdodau lleol fod cyfanswm o 141 o bobl 
wedi’u gweld yn cysgu allan yng Nghymru rhwng 10pm ar y 3ydd a 5am ar y 4ydd o 
fis Tachwedd 2016 – sef noson y cyfrif. 

http://gov.wales/statistics-and-research/national-rough-sleeping-
count/?skip=1&lang=cy 

Cyhoeddwyd ffigurau 2017 ar 1 Chwefror a oedd yn dangos bod amcangyfrif o 345 o 
bobl wedi cysgu allan yn ystod pythefnos y cyfrifiad – cynnydd o 10%. Cofnododd 
awdurdodau lleol fod cyfanswm o 188 o unigolion wedi’u gweld yn cysgu allan yng 
Nghymru rhwng 10pm ddydd Iau, 9 Tachwedd 2017 a 5am ddydd Gwener, 10 
Tachwedd 2017 – cynnydd o 33%.  

http://gov.wales/docs/statistics/2018/180201-national-rough-sleeper-count-
november-2017-en.pdf 

Mae consensws ymhlith asiantaethau a gwasanaethau rheng flaen bod nifer y rhai 
sy’n cysgu allan wedi cynyddu’n sylweddol ers 2015.  

Achosion cysgu allan a’r cynnydd diweddar yn nifer y bobl sy’n cysgu allan 

Achosir digartrefedd fel arfer gan gyfuniad o ffactorau strwythurol a phersonol.  Mae 
pwysau sylweddol o ganlyniad i’r diffyg llety fforddiadwy sydd ar gael, yn arbennig ar 
gyfer pobl sengl. Mae’r Pwyllgor eisoes wedi derbyn tystiolaeth ysgrifenedig ar 
effaith diwygio lles yn ei ymchwiliad i wneud i’r economi weithio i’r rheini sydd ag 
incwm isel, gan gynnwys colled o 1.8% o incwm net o ganlyniad i ddiwygiadau i 
drethi a budd-daliadau i bob cartref (sef tua £460 y flwyddyn). Mae’r ffactorau 
strwythurol hyn yn rhyngweithio â ffactorau personol megis perthynas yn chwalu, 
diweithdra, afiechyd meddwl, camddefnyddio sylweddau, a phrofedigaeth, ac yn 
arwain at bobl sy’n agored i niwed yn methu canfod llwybr drwy farchnad dai anodd 
ac yn dod yn ddigartref. Os nad oes ganddynt berthnasau neu ffrindiau y gallant fyw 
gyda hwy, efallai y byddant yn gorfod cysgu allan yn y pen draw. 

Mae data yn dangos mai, ymysg yr aelwydydd hynny sydd mewn perygl o fod yn 
ddigartref, y prif reswm a nodwyd oedd ‘colli llety a oedd yn cael ei rentu neu a oedd 
ynghlwm wrth swydd’, yna rhiant/perthynas/ffrind ddim yn gallu cynnig lloches iddynt 
mwyach ac yna berthynas yn chwalu. 

Ychydig iawn o dystiolaeth ymchwil sydd ar gael ar achosion y cynnydd diweddar yn 
y nifer sy’n cysgu allan, ond gallai rhan fechan o’r cynnydd adlewyrchu dull gwell o 
gasglu data. Mae ffactorau sy’n cyfrannu at y sefyllfa bron yn sicr o gynnwys diwygio 
lles yn arbennig mewn perthynas â chwtogi’r hawl i Fudd-dal Tai/Lwfans Tai Lleol, 
gan gynyddu anawsterau yn y farchnad llety fforddiadwy wrth i renti barhau i 
gynyddu (Monitor Crisis 2017), a chwtogi ar wasanaethau cyhoeddus sydd dan 
bwysau a llif o wladolion nad ydynt yn hanu o’r DU nad ydynt yn gallu cael budd-
daliadau (Cysgu allan 2017) 

Effeithiolrwydd ac argaeledd gwasanaethau, gan gynnwys llety brys 

Mae ystadegau’n dangos bod galw am gymorth digartrefedd ar gynnydd, ac yn rhoi 
pwysau cynyddol ar wasanaethau. Mae nifer yr aelwydydd yr aseswyd eu bod yn 
ddigartref o dan A73 wedi cynyddu 58 y cant o 6,891 yn 2015-16 i 10,884 yn 2016-
17 . Mae nifer yr aelwydydd yr aseswyd eu bod mewn perygl o fod yn ddigartref o 
fewn 56 diwrnod wedi cynyddu 29 y cant (nid 27 y cant fel y nodir isod) o 7,128 yn 
2015-16 i 9,210 yn 2016-17 – dolen at y data wedi’i hatodi. 

https://statscymru.llyw.cymru/Catalogue/Housing/Homelessness 

Mae gwasanaethau allgymorth yn bodoli yn yr ardaloedd trefol mwy, ac maent mewn 
cysylltiad yn ddyddiol â’r mwyafrif sy’n cysgu allan gan roi’r wybodaeth ddiweddaraf 
i’r awdurdod lleol. Mae nifer o wasanaethau gwirfoddol ac anffurfiol hefyd sy’n 
darparu bwyd a chymorth arall. Disgwylir i wasanaethau a ariennir gan Lywodraeth 
Cymru fod yn rhagweithiol o ran helpu’r rheini sy’n cysgu allan i gael llety. Mae 
pryder bod rhai o’r gwasanaethau mwy anffurfiol yn galluogi pobl i gysgu allan yn 
hytrach na’u helpu i gael llety, er bod hynny’n tybio bod llety ar gael iddynt.  

Mae Cod Canllawiau Llywodraeth Cymru yn darparu cyngor ar yr angen am lety 
brys, yn cynnwys cynlluniau tywydd oer sy’n un o amodau cyllid Grant Atal 
Digartrefedd i awdurdodau lleol. Mae llety brys arbenigol yn brin neu nid yw’n bodoli 
o gwbl mewn rhai ardaloedd (ardaloedd gwledig yn arbennig). Efallai mai’r unig
ddewis arall yw llety gwely a brecwast oni bai bod tenantiaeth ar gael ar unwaith.

Roedd oddeutu 40 o welyau brys gwag ar adeg y cyfrif yn 2016. Efallai bod rhai o’r 
bobl sy’n cysgu allan yn amharod i dderbyn lleoedd brys, sydd yn aml yn ddim mwy 
na llawr gwag â gwely cynfas neu drefniant tebyg. Gall cael cynnig llety brys gael ei 
wrthod oherwydd nifer o ffactorau gan gynnwys pryderon diogelwch, diffyg 
preifatrwydd a gofod personol, cyfyngiadau ar ymddygiad, amseroedd agor 
cyfyngedig, eithriadau, diffyg llety ar gyfer cyplau, rheolau ynglŷn â chŵn, a ffactorau 
daearyddol. Mae bron pawb sy’n cysgu allan yn dymuno cael eu hailgartrefu, ond 
mae llawer, yn ddigon dealladwy, yn amharod i aros mewn llety brys pan fydd, yn eu 
tyb hwy, yn waeth na chysgu allan. 

Bydd rhai pobl ddigartref yn cael cymorth drwy wasanaeth Cefnogi Pobl sydd â’r nod 
o’u helpu i fyw’n annibynnol.  Bydd rhai yn byw mewn hostel, sy’n darparu llety â 
chymorth, boed yn hostel digartrefedd neu loches rhag cam-drin domestig.   

Camau i atal ac ymdrin â chysgu allan yng Nghymru. 

Ar hyn o bryd mae Llywodraeth Cymru yn darparu cyllid o oddeutu £1 filiwn ar gyfer 
ystod eang o wasanaethau ar gyfer y rhai sy’n cysgu allan drwy raglen Grant Atal 
Digartrefedd. Mae hyn yn cynnwys gwasanaethau allgymorth, llochesi nos a 
chanolfannau dydd. Yn 2017/18 rhoddwyd £2.6 miliwn ychwanegol i awdurdodau 
lleol i gefnogi datblygu gwasanaethau newydd i fynd i’r afael â chysgu allan a 
digartrefedd ymhlith pobl ifanc a materion cysylltiedig. Mae oddeutu £1 filiwn o’r 
cyllid ychwanegol hwn yn cael ei ddefnyddio ar hyn o bryd i gryfhau gwasanaethau 
i’r rhai sy’n cysgu allan megis allgymorth a llety brys ychwanegol. Mae’r cyllid yn cael 
ei ddefnyddio hefyd i gyflwyno nifer o gynlluniau peilot newydd Tai yn Gyntaf, a 
gynlluniwyd i helpu’r rhai sy’n cysgu allan i symud yn syth i mewn i gartrefi parhaol 
gyda chymorth. Defnyddiwyd peth o’r cyllid hwn hefyd i gomisiynu ymchwil wedi’i 
arwain gan Shelter Cymru ar achosion cysgu allan a phrofiadau defnyddwyr 
gwasanaethau.  

Mae’r gyllideb ar gyfer 2018/19 a 2019/20 yn cynnwys £10 miliwn ychwanegol bob 
blwyddyn ar gyfer digartrefedd. Mae £6 miliwn o’r swm hwn yn gyllid drwy’r Grant 
Cynnal Refeniw. Er mai mater i’r awdurdodau lleol yw penderfynu sut i ddefnyddio’u 
cyllid Grant Cynnal Refeniw i ddiwallu anghenion lleol, mae Llywodraeth Cymru wedi 
datgan yn glir ei bod yn ystyried y buddsoddiad hwn fel modd o roi cyllid sefydlog 
hirdymor i gefnogi awdurdodau lleol i ddarparu ac ehangu gwasanaethau atal 
statudol.  

Bydd cyllid grant o £2.8 miliwn yn galluogi awdurdodau lleol a phartneriaid i gefnogi 
gwasanaethau a phrosiectau eraill sy’n mynd i’r afael ag achosion digartrefedd ac 
sy’n helpu i atal cysgu allan.  

Julie James AC/AM 
Arweinydd y Tŷ a’r Prif Chwip 
Leader of the House and Chief Whip  
 
 
 

 

Bae Caerdydd • Cardiff Bay 

Caerdydd • Cardiff 

CF99 1NA 

Canolfan Cyswllt Cyntaf / First Point of Contact Centre:  
0300 0604400 

Gohebiaeth.Julie.James@llyw.cymru                  

Correspondence.Julie.James@gov.Wales 
 

Rydym yn croesawu derbyn gohebiaeth yn Gymraeg.  Byddwn yn ateb gohebiaeth a dderbynnir yn Gymraeg yn Gymraeg ac ni fydd 

gohebu yn Gymraeg yn arwain at oedi.  

 
We welcome receiving correspondence in Welsh.  Any correspondence received in Welsh will be answered in Welsh and corresponding 

in Welsh will not lead to a delay in responding.   

 
 
Elin Jones AC 
Llywydd 
Cynulliad Cenedlaethol Cymru 
Bae Caerdydd 
CF99 1NA 

 
 
 

10 Ionawr 2018  
 
Annwyl Elin, 
 
Craffu ar baratoadau Cyfrifiad Poblogaeth 2021 

 
Mae'r Cyfrifiad o'r boblogaeth bob deng mlynedd yn hanfodol bwysig ar gyfer ein 
dealltwriaeth o'r genedl ac i osod meincnodau cyson bob degawd i gynhyrchu ystadegau 
demograffig cywir, i'w defnyddio wrth gynllunio, dyrannu adnoddau a gwneud 
penderfyniadau. Mae'r Cyfrifiad hefyd yn hanfodol ar gyfer dealltwriaeth fanwl o faterion fel 
y Gymraeg, tai a chydraddoldeb yng Nghymru.  
 
Dan Ddeddf y Cyfrifiad 1920, mae cyfrifoldeb ar y Swyddfa Ystadegau Gwladol (yr ONS, 
cangen weithredol y "Bwrdd Ystadegau") i gynnal y Cyfrifiad yng Nghymru a Lloegr.  
 
Ar hyn o bryd mae'r ONS ynghanol y gwaith o baratoi ar gyfer Cyfrifiad Poblogaeth 2021. 
Mae wedi gwneud gwaith sylweddol ar y cynnwys arfaethedig ar gyfer Cyfrifiad 2021, ac yn 
gynharach eleni cynhaliodd brawf ar raddfa fawr a oedd yn cynnwys rhannau o ogledd 
Powys. Ar ben hynny, drwy Raglen Trawsnewid y Cyfrifiad mae'n gwneud gwaith ymchwil 
sylweddol i wella'r ffordd o gasglu data tebyg i'r Cyfrifiad yn y dyfodol. Mae hyn yn cynnwys 
defnyddio data gweinyddol gan lywodraeth a ffynonellau data eraill.  
 
Mae'r swyddogaethau sy’n ymwneud â chyflawni'r cyfrifiad dan Ddeddf Cyfrifiad 1920 yn rai 
heb eu datganoli yn eu hanfod, ar wahân i'r ffaith bod gan Weinidogion Cymru bwerau dan 
adran 3(1) (fel y'i diwygiwyd gan baragraff 3 o Atodlen 1 i'r Ddeddf Ystadegau a'r 
Gwasanaeth Cofrestru 2007) i wneud rheoliadau mewn perthynas â gweinyddu'r cyfrifiad 
yng Nghymru. Mae Erthygl 4 o Orchymyn Cynulliad Cenedlaethol Cymru (Trosglwyddo 
Swyddogaethau) (Rhif 2) 2006 (S.I. 2006/ 3334) hefyd yn darparu bod rhaid ymgynghori â 
Gweinidogion Cymru am unrhyw Orchymyn yn y Cyfrin Gyngor a wneir dan adran 1 o 
Ddeddf y Cyfrifiad 1920 yn datgan y bydd cyfrifiad yn cael ei gynnal. 
 
Mae swyddogion Llywodraeth Cymru'n gweithio'n agos gyda'r ONS ar bob lefel o 
drefniadau’r Cyfrifiad, ac yn ceisio sicrhau bod y rhaglen yn ystyried anghenion Cymru.  

Y Pwyllgor Cydraddoldeb, Llywodraeth Leol a Chymunedau 
Equality, Local Government and Communities Committee  
ELGC(5)-06-18 Papur 4 / Paper 4 

Fodd bynnag, gan gofio swyddogaeth y Cynulliad Cenedlaethol yn gwneud rheoliadau 
ynghylch y Cyfrifiad yng Nghymru, rwy'n cynnig y byddai'n fanteisiol gwahodd yr ONS i 
gyflwyno'r wybodaeth ddiweddaraf am y paratoadau ar gyfer Cyfrifiad 2021 i un o'n 
pwyllgorau Cynulliad yn gynnar yn 2018. Byddai hyn yn sicrhau bod modd i'r Cynulliad 
gyfrannu at y drafodaeth ynghylch y Cyfrifiad yn gynharach na'r hyn y byddai gwneud 
rheoliadau yn ei ganiatáu, ac yn rhoi mwy o amser i'r ONS ystyried sylwadau'r Cynulliad cyn 
y paratoadau terfynol.  
 
Byddwn yn ddiolchgar pe byddech chi yn ystyried y cynnig hwn, ac os byddech yn cytuno, 
ei gyfeirio at y pwyllgor priodol.  
 
Yn gywir  
 

 
 
Julie James AC/AM 
Arweinydd y Tŷ a’r Prif Chwip 
Leader of the House and Chief Whip  

John Griffiths AC 

Cadeirydd y Pwyllgor Cydraddoldeb, Llywodraeth Leol 

a Chymunedau 

 01 Chwefror 2018 

Annwyl John 

Brexit a Chydraddoldebau 

Yn ystod ein gwaith i asesu'r goblygiadau i Gymru o adael yr Undeb Ewropeaidd, rydym 
wedi derbyn nifer o sylwadau yn cyfeirio at y goblygiadau posibl o ran cyfle cyfartal.  

Rydym yn cydnabod pwysigrwydd ystyried y goblygiadau o ran cydraddoldeb yng 
nghyd-destun ein harchwiliad ehangach o'r goblygiadau i Gymru yn sgil gadael yr Undeb 
Ewropeaidd. 

I'r perwyl hwnnw, bwriadwn gynnal cyfarfod sy'n canolbwyntio ar Brexit a 
chydraddoldeb ar 26 Chwefror 2018.  

Rydym yn ymwybodol o'ch gwaith pwysig ar Hawliau Dynol yng Nghymru a byddwn yn 
ymdrechu i osgoi unrhyw or-gyffwrdd â'r ymchwiliad hwn.  

Fe ysgrifennaf eto yn dilyn y cyfarfod i roi trawsgrifiad o'r sesiwn i chi. 

Cofiwch gysylltu os hoffech drafod hyn ymhellach. 

Yn gywir 

David Rees AC 
Cadeirydd y Pwyllgor Materion Allanol a Deddfwriaeth Ychwanegol 

Y Pwyllgor Cydraddoldeb, Llywodraeth Leol a Chymunedau 
Equality, Local Government and Communities Committee 
ELGC(5)-05-18 Papur 5 / Paper 5

Mick Antoniw AC, 

Cadeirydd y Pwyllgor Materion Cyfansoddiadol a 

Deddfwriaethol 

30 Ionawr 2018 

Annwyl Mick 

BIL OMBWDSMON GWASANAETHAU CYHOEDDUS (CYMRU) 

Yn dilyn fy sesiwn dystiolaeth gerbron y Pwyllgor Materion Cyfansoddiadol a 

Deddfwriaethol ar 15 Ionawr 2018 mewn perthynas â Bil Ombwdsmon 

Gwasanaethau Cyhoeddus (Cymru), hoffwn egluro ymhellach rai o'r materion a 

nodwyd gan y Pwyllgor: 

1. Elfen ôl-weithredol ymchwiliadau ar liwt ei hun o dan adran 4 ac adran 44

Nid yw ôl-weithredu yn brawf o gymhwysedd deddfwriaethol, ond mae hawliau 

dynol yn rhan o'r prawf o gymhwysedd deddfwriaethol. Felly, ystyriwyd y gwaith o 

ddrafftio adrannau 4 a 44 yn sgil hawliau dynol yn benodol. 

I'r graddau bod unrhyw ymyrraeth â hawliau dynol, gellir ei gyfiawnhau'n glir o 

ystyried y ffordd y mae adran 5(2) ac adran 45(2) wedi'u drafftio – rhaid bod mater 

cyfredol a pharhaus o ran anghyfiawnder a chaledi. Er enghraifft, os bydd 

rhywbeth yn digwydd 12 mis cyn y Cydsyniad Brenhinol: (a) sy'n dal yn debygol 

heddiw i achosi i berson sy'n agored i niwed neu sydd o dan anfantais i 

ddioddef anghyfiawnder neu galedi, neu (b) sy'n dal heddiw i gyfrif fel methiant 

systemig (gan gofio bod methiant systemig yn mynd i effeithio ar ddwsinau, 

cannoedd neu hyd yn oed filoedd o bobl), yna mae ond yn iawn bod yr 

Ombwdsmon yn gallu ymchwilio.  

Pe byddai torbwynt, dyweder, o 24 mis cyn cynnwys y Cydsyniad Brenhinol a bod 

yr Ombwdsmon yn dod yn ymwybodol o fater parhaus difrifol o ganlyniad i 

rywbeth a wnaed 24 mis ac 1 diwrnod cyn y Cydsyniad Brenhinol, yna ni fyddai'r 

Ombwdsmon yn gallu helpu pobl a helpu i sicrhau gwell gwasanaethau 

cyhoeddus.  Ni ystyriwyd mai dyna'r peth gorau i'w wneud. 

Y Pwyllgor Cydraddoldeb, Llywodraeth Leol a Chymunedau 
Equality, Local Government and Communities Committee  
ELGC(5)-06-18 Papur 6 / Paper 6 

Mae'r Bil yn rhoi disgresiwn i'r Ombwdsmon wneud y dyfarniad cywir, yn dibynnu 

ar amgylchiadau'r achos. Mae gan yr Ombwdsmon y disgresiwn hwnnw hefyd 

mewn perthynas ag adran 3 ymchwiliadau. Mae adran 3(4) yn rhoi'r disgresiwn 

hwnnw i'r Ombwdsmon mewn cysylltiad ag adran 3 ymchwiliadau, ac mae'r 

disgresiwn hwnnw wedi'i gopïo o adran 2(4) Deddf Ombwdsmon Gwasanaethau 

Cyhoeddus 2005 (Deddf 2005). Unwaith eto, mae'r disgresiwn a roddwyd i'r 

Ombwdsmon o dan Ddeddf 2005 wedi'i gynllunio i roi hyblygrwydd iddo, yn 

dibynnu ar amgylchiadau pob achos. Nid oes terfyn amser i'r disgresiwn yn 

Neddf 2005. 

Beth bynnag, faint o ymyrraeth sydd mewn gwirionedd gyda hawliau dynol? Y 

sancsiwn olaf o dan y Bil yw bod adroddiad yn cael ei wneud mewn cysylltiad ag 

awdurdod rhestredig; nid oes dirwy ac nid oed dyletswydd gyfreithiol i weithredu 

unrhyw argymhellion a wnaed gan yr Ombwdsmon mewn adroddiad. Mae gan yr 

Ombwdsmon y pŵer i ofyn am ddogfennau fel rhan o ymchwiliad, ond mae

hwnnw'n ymyrraeth gyfyngedig a chyfiawn gyda hawliau dynol. Pan fyddwch yn 

cydbwyso cais am ddogfennau gyda, dyweder, budd y cyhoedd o atal pobl sy'n 

agored i niwed rhag dioddef anghyfiawnder neu galedi (ond rhaid bod elfen o 

anghyfiawnder neu galedi bob tro) yna gellir cyfiawnhau ymyrraeth gyfyngedig yn 

glir. 

Ar ben hynny, gallai anwybyddu materion a ddigwyddodd cyn y Cydsyniad 

Brenhinol gyfrif fel torri hawl pobl i gael uniondeb pan fyddant wedi dioddef 

anghyfiawnder neu galedi. Gall unioni o'r fath gael effaith wirioneddol ar eu 

hawliau Erthygl 8 (o dan y Confensiwn Ewropeaidd ar Hawliau Dynol), felly mae 

caniatáu i'r Ombwdsmon ymchwilio i faterion cyn y Cydsyniad Brenhinol hefyd yn 

helpu i amddiffyn hawliau dynol unigolion sydd wedi dioddef anghyfiawnder neu 

galedi (sef y bobl fwyaf agored i niwed yn ein cymdeithas bron bob tro). 

Gan ystyried yr holl bethau uchod, nid ydw i'n credu ei fod yn torri hawliau dynol. 

2. Ymgynghori â chomisiynwyr, rheoleiddwyr a chynghorwyr statudol eraill

Cafwyd llawer o drafodaeth ynghylch adrannau 65 a 66 y Bil, sy'n darparu ar gyfer 

yr Ombwdsmon i weithio gyda chomisiynwyr, rheoleiddwyr a chynghorwyr 

statudol eraill. 

O ran adrannau 65 a 66, maent yn datblygu pethau'n sylweddol o gymharu â 

Deddf 2005 gan eu bod yn gwneud darpariaeth fwy sylweddol ar gyfer 

ymgynghori ac yn dod ag amryw o gyrff at ei gilydd. Fel y nodwyd, mae'n rhaid i'r 

Ombwdsmon ymgynghori a hysbysu cyrff o'r fath pan mae'n ystyried ei bod yn 

briodol. O gofio bod yr Ombwdsmon yn ddarostyngedig i egwyddorion 

cyffredinol cyfraith gyhoeddus (gan gynnwys dyletswydd i weithredu'n rhesymol, 

yn gymesur ac i ystyried pethau'n berthnasol), nid oes gan yr Ombwdsmon 

cymaint o ddisgresiwn o ran beth sy'n briodol, felly mae'r ddyletswydd i hysbysu 

ac ymgynghori o dan adrannau 65 a 66 yn ddyletswydd bwysig iawn. 

Beth bynnag, mae'n rhaid i'r Ombwdsmon ymgynghori â'r holl bersonau 

perthnasol wrth benderfynu p'un a ddylid dechrau ymchwiliad ar liwt ei hun. Mae'r 

ddyletswydd wedi'i nodi'n glir yn adran 4(3) o'r Bil – nid oes dianc o'r ddyletswydd 

hon. Rhaid i'r Ombwdsmon ymgynghori â phersonau priodol wrth benderfynu p'un 

a ddylid dechrau, parhau neu beidio â pharhau ag ymchwiliad ar liwt ei hun. Felly, 

er enghraifft, os oedd yr Ombwdsmon yn penderfynu p'un a ddylid cynnal 

ymchwiliad ar liwt ei hun mewn cysylltiad â mater iechyd a oedd hefyd yn 

berthnasol i Arolygiaeth Gofal Iechyd Cymru (AGIC), yna byddai'n rhaid i'r 

Ombwdsmon ymgynghori ag AGIC. Os byddai'r Ombwdsmon yn methu gwneud 

hynny, ni fyddai'n gweithredu o fewn ei bwerau a gallai ei benderfyniad i beidio ag 

ymgynghori ag AGIC gael ei herio yn y llysoedd. 

O ran ymchwiliadau ar liwt ei hun, mae gan yr Ombwdsmon ddyletswydd hefyd y 

baratoi cynnig ymchwiliad a'i anfon at yr awdurdod rhestredig o dan yr 

ymchwiliad. Mae hyn wedi'i gynllunio i helpu tryloywder ac i gael pobl i siarad â'i 

gilydd yn gynnar. 

Effaith gronnol yr uchod yw bod y Bil yn cynnwys darpariaeth sylweddol ar gyfer 

ymgynghori. 

3. Pwerau i weithio gyda Chomisiynydd Plant Cymru

Cytunaf fod ffordd well o ddelio â'r mater o ran sut mae'r Ombwdsmon a 

Chomisiynydd Plant Cymru yn cydweithio a bod gosod manylion ar wyneb y Bil yn 

ddull gwell na gadael y manylion i Weinidogion Cymru wneud is-ddeddfwriaeth. 

Cafwyd trafodaeth a chytundeb rhwng fy swyddogion i a swyddogion 

Ysgrifennydd y Cabinet dros Gyllid ar y pwynt hwn. 

4. Adran 78 - dim pŵer i ddiwygio deddfwriaeth sylfaenol

Mae adran 78 y Bil yn fersiwn culach o adran 43 o Ddeddf 2005. 

Mae adran 43 o Ddeddf 2005 yn cynnwys pŵer i ddiwygio deddfwriaeth sylfaenol

a gafodd ei phasio cyn diwedd Sesiwn 2004/2005 Senedd y DU. Felly mae'r pŵer

yn adran 43 yn gyfyngedig o ran ei gwmpas. 

Nid yw'r pŵer yn adran 43 wedi'i ddefnyddio am 12 mlynedd (11 mlynedd a 10

mis). 

Dull arall i gynnwys elfen Harri VIII yn adran 78 o'r Bil fyddai: 

 yn gwneud yr holl ddiwygiadau canlyniadol i ddeddfwriaeth sylfaenol ar 

wyneb y Bil, ac 

 yn ehangu cwmpas y ddarpariaeth drosiannol yn adran 78(3) y Bil i gynnwys 

unrhyw welliannau a allai fod wedi'u colli o wyneb y Bil mewn un tro. 

 

Rwy'n hapus i edrych ymhellach ar y diwygiadau canlyniadol sydd eu hangen ar 

gyfer deddfwriaeth sylfaenol (ac nad ydynt eisoes wedi'u cyflawni gan adran 78(3)) 

ac i drafod gydag Ysgrifennydd y Cabinet p'un a allai'r dull amgen uchod adael 

bylchau o hyd yn y diwygiadau canlyniadol, sy'n golygu y byddai angen cynnwys 

pŵer Harri VIII yn adran 78 (a ph'un a fyddai hynny'n gyfyngedig i bŵer i ddiwygio 

deddfwriaeth sylfaenol a wnaed cyn i'r Bil ddod yn Ddeddf, o ran sut roedd adran 

43 Deddf 2005 yn gyfyngedig, fel y nodwyd uchod). 

 

5. Adennill costau eraill gan ddarparwyr gwasanaethau iechyd preifat 

Yr unig gostau y gellid eu hadennill yw'r rhai yr eir iddynt oherwydd bod y 

darparwr gwasanaethau iechyd preifat wedi rhwystro'r Ombwdsmon. 

 

Nid yw'r Bil yn caniatáu i'r Ombwdsmon adennill costau llawn ymchwiliad 

oherwydd materion hawliau dynol. Nid yw ymchwilio i awdurdodau rhestredig sy'n 

gyrff cyhoeddus yn codi'r un pryderon ynghylch hawliau dynol, ond pan fyddwch 

chi'n symud at gwmnïau preifat, rhaid i chi ystyried hawliau dynol yn ofalus iawn 

oherwydd gallech chi fod yn ymyrryd â'u heiddo (fel y dysgwyd yn sgil dyfarniad y 

Goruchaf Lys yn achos y Bil Asbestos). 

 

Os yw'r Pwyllgor Cydraddoldeb, Llywodraeth Leol a Chymunedau (ELGC) yn 

dymuno edrych ar y posibilrwydd o adennill costau eraill gan ddarparwyr 

gwasanaethau iechyd preifat yna dylai fod yn seiliedig ar dystiolaeth a dylai fod yn 

ddarostyngedig i ddadl drylwyr - dyna sut y dylid ymdrin â materion hawliau dynol 

er mwyn helpu i osgoi'r risg o her gyfreithiol. Os bydd y Pwyllgor ELGC yn cynnal y 

ddadl honno yna byddwn wrth gwrs yn gwrando ac yn ystyried pa welliannau y 

gellid eu gwneud i'r Bil. 

 

6. Ystyr “hwylus” yn adran 78 

Yn ogystal â'r pwyntiau y gwnes i gerbron y Pwyllgor, hoffwn ychwanegu rai 

egwyddorion pellach sy'n cyfyngu'r ystyr “hwylus” yng nghyd-destun y Bil hwn. 

Rwy'n derbyn bod gan “hwylus” elfen oddrychol ac nid yn derm cwbl glir. Ond mae 

yna ddau gyfyngiad pwysig ar y defnydd o bŵer “hwylus”: 

 

 rhaid i Weinidogion Cymru weithredu'n gymesur ac yn rhesymol fel mater o 

gyfraith cyhoeddus. Felly, er enghraifft, ni all Gweinidogion Cymru 

ddefnyddio'r pŵer “hwylus” mewn ffordd anghymesur nac mewn ffordd 

afresymol; 

 ni all Gweinidogion Cymru ddefnyddio'r pŵer hwylus (nac unrhyw bŵer arall 

yn y Bil) mewn ffordd sy'n llesteirio dibenion y Bil. Mae hon yn egwyddor 

gyfreithiol sefydledig, sy'n cael ei galw yn elfen Padfield, y bydd y llysoedd 

yn gorfodi. Un pwrpas clir y Bil hwn yw helpu pobl sydd wedi dioddef 

anghyfiawnder neu galedi, ac ni waeth pa mor eang yw'r pŵer yn y Bil, ni all 

Gweinidogion Cymru ddefnyddio'r pŵer i lesteirio y diben hwnnw - byddai 

gwneud hynny yn gweithredu'n anghyfreithlon. Felly, yng nghyd-destun y Bil 

penodol hwn, mae'n gyfyngiad pwysig iawn ar y defnydd o bwerau. 

 

Ac, wrth gwrs, byddai unrhyw ddefnydd amhriodol o'r pwerau hyn yn cael eu dwyn 

at sylw'r Pwyllgor, a byddai'r Pwyllgor yn paratoi adroddiad yn beirniadu'r defnydd 

amhriodol cyn i unrhyw bleidlais ddigwydd yn y Cyfarfod Llawn. 

 

Rwy'n anfon copi o'r llythyr hwn at Gadeirydd y Pwyllgor ELGC, sydd wrthi'n 

gwneud gwaith craffu Cyfnod 1 ar y Bil. Edrychaf ymlaen yn fawr at ystyried 

adroddiadau y Pwyllgor Materion Cyfansoddiadol a Deddfwriaethol a'r Pwyllgor 

ELGC, gyda'r nod o gyflwyno'r gwelliannau angenrheidiol yng Nghyfnod 2 pe 

byddai tystiolaeth yn cefnogi eich barn.  

 

Yn gywir  

 

Simon Thomas AC 

Cadeirydd 

 

Croesewir gohebiaeth yn Gymraeg neu Saesneg. 

We welcome correspondence in Welsh or English

